
S A R A J E V O 
ISSN 1512-7052 

KANTON SARAJEVO 

Vlada Kantona Sarajevo 
Na osnovu člana 26. i 28. stav (1) Zakona o Vladi 

Kantona Sarajevo ("Službene novine Kantona Sarajevo", broj 
36/14 - Novi prečišćeni tekst i 37/14 - Ispravka), člana 123. 
stav (3) Zakona o zaštiti i spašavanju ljudi i materijalnih dobara 
od prirodnih i drugih nesreća ("Službene novine Federacije 
BiH", broj 39/03, 22/06 i 43/10) i člana 4. stav (1) tačka i) 
Zakona o nadležnostima organa vlasti Kantona Sarajevo u 
oblasti zaštite i spašavanja ljudi i materijalnih dobara od 
prirodnih i drugih nesreća ("Službene novine Kantona 
Sarajevo", broj 39/08, 19/11 i 45/15), Vlada Kantona Sarajevo, 
na prijedlog Kantonalne uprave civilne zaštite Kantona 
Sarajevo, na 19. sjednici održanoj 04.06.2020. godine, donijela 
je 

UREDBU 
O IZMJENI UREDBE O ORGANIZOVANJU SLUŽBI 

ZAŠTITE I SPAŠAVANJA I JEDINICA CIVILNE 
ZAŠTITE SPECIJALIZOVANE NAMJENE KANTONA 

SARAJEVO 

Član 1. 
(Izmjena člana 10.) 

U Uredbi o organizovanju službi zaštite i spašavanja i 
jedinica civilne zaštite specijalizovane namjene Kantona 
Sarajevo ("Službene novine Kantona Sarajevo", broj 30/13, 
29/19 i 15/20) u članu 10. stav (4) se briše. 

Član 2. 
(Stupanje na snagu) 

Ova Uredba stupa na snagu narednog dana od dana 
objavljivanja u "Službenim novinama Kantona Sarajevo". 

Broj 02-04-16429-5/20 
04. juna 2020. godine 

Sarajevo 
Premijer 

Mario Nenadić, s. r. 
 

Na osnovu člana 33. Zakona o zdravstvenom osiguranju 
("Službene novine Federacije BiH", broj 30/97, 7/02, 70/08, 
48/11 i 36/18) i člana 26. i 28. stav (1) Zakona o Vladi Kantona 
Sarajevo ("Službene novine Kantona Sarajevo", broj 36/14 - 
Novi prečišćeni tekst i 37/14 - Ispravka) na usaglašeni prijedlog 
Ministarstva zdravstva Kantona Sarajevo i Zavoda 
zdravstvenog osiguranja Kantona Sarajevo, Vlada Kantona 

Sarajevo, na 17. sjednici održanoj 28.05.2020. godine, donijela 
je 

UREDBU 
O OBIMU, USLOVIMA I NAČINU OSTVARIVANJA 
PRAVA OSIGURANIH LICA KANTONA SARAJEVO 

NA MEDICINSKA SREDSTVA 

I - OSNOVNE ODREDBE 

Član 1. 
(Predmet Uredbe) 

(1) Ovom uredbom utvrđuje se obim, uslovi i način 
ostvarivanja prava osiguranih lica Zavoda zdravstvenog 
osiguranja Kantona Sarajevo (u daljem tekstu: Zavod) na 
korištenje medicinskih sredstava koja se osiguravaju na 
teret sredstava obaveznog zdravstvenog osiguranja 

(2) Osiguranim licima obezbjeđuju se medicinska sredstva 
namijenjena za prevenciju, praćenje i poboljšanje 
oštećenih funkcija, ublažavanje tjelesnih oštećenja ili 
nedostataka organa ili kojima se nadomješćuju anatomske 
ili fiziološke funkcije organa, nastale usljed bolesti ili 
povrede. 

(3) Vrste medicinskih sredstava, indikacije za odobravanje i 
propisivanje, rokovi korištenja, karakteristike i materijali 
od kojih su izrađena, utvrđeni su Listom medicinskih 
sredstava (u daljem tekstu: Lista), koja čini sastavni dio 
ove uredbe. 

Član 2. 
(1) Prava iz člana 1. ove uredbe osigurana lica ostvaruju na 

teret sredstava obaveznog zdravstvenog osiguranja u 
skladu sa Zakonom o zdravstvenom osiguranju, propisima 
donijetim na osnovu tog Zakona, te pod uvjetima i na 
način utvrđen ovom uredbom i drugim općim aktima 
Zavoda. 

(2) U toku fiskalne godine osigurana lica prava iz ove uredbe 
ostvaruju do visine sredstava planiranih važećim 
Finansijskim planom Zavoda. Ukoliko se prije isteka 
fiskalne godine utroše planirana sredstva može se 
formirati lista čekanja i osigurana lica će stečena prava 
moći ostvariti po osiguranju finansijskih sredstava. 
Izuzetno, u slučaju povećanja troškova proizašlih iz prava 
utvrđenih ovom uredbom u odnosu na raspoloživa 
sredstva u toku godine i/ili značajnog smanjenja prihoda 

od obaveznog zdravstvenog osiguranja, Zavod može 
posebnim aktom utvrditi iznos ličnog učešća osiguranika 
u realizaciji prava utvrđenih ovom uredbom. 

(3) Medicinska sredstva koja se osiguranim licima Zavoda 
propisuju na teret sredstava obaveznog osiguranja 
smatraju se medicinskim sredstvima u skladu sa Zakonom 
o lijekovima i medicinskim sredstvima BiH ("Službeni 
glasnik BiH", broj 58/08), a proizvode se: 
a) individulano prema uputstvu ovlaštenog ljekara 

medicine ili ljekara dentalne medicine, a namijenjeni 
određenom osiguranom licu; 

b) serijski proizvedeni koje je potrebno prilagoditi 
određenom osiguranom licu; 

c) serijski proizvedena medicinska sredstva 
namijenjena svim osiguranim licima. 

II - INDIKACIJE I MATERIJALI OD KOJIH SE 
IZRAĐUJU MEDICINSKA SREDSTVA 

Član 3. 
(1) Pravo na medicinsko sredstvo osigurano lice ostvaruje na 

osnovu medicinskih indikacija, godina života i u 
rokovima korištenja u skladu sa ovom uredbom. 

(2) Indikacije za medicinska sredstva su: medicinska 
dijagnoza utvrđena u skladu sa važećom Međunarodnom 
klasifikacijom bolesti - antropometrijske i druge 
karakteristike osiguranog lica na osnovu kojih se utvrđuje 
potreba za medicinskim sredstvom, kao i drugi uslovi od 
značaja za korištenje medicinskog sredstva. 

Član 4. 
(Kvalitet medicinskih sredstava) 

(1) Medicinska sredstva koja se odobravaju osiguranim 
licima Kantona Sarajevo moraju biti: 
a) projektovana, proizvedena, instalirana, održavana i 

upotrijebljena prema propisanim uslovima, za 
namjenu za koju su proizvedena, tako da ne 
ugrožavaju zdravlje korisnika i drugih lica; 

b) proizvedena od materijala koji odgovara namjeni, 
kvalitetu i propisanom standardu; 

c) upisana u registar medicinskih sredstava Agencije za 
lijekove i medicinska sredstva Bosne i Hercegovine 
(u daljem tekstu: Agencija), za sredstva koja 
podliježu zakonskoj obavezi upisa, ako Zakonom o 
lijekovima i medicinskim sredstvima ili drugim 
propisom iste ili više pravne snage nije drukčije 
propisano. 

(2) Projektovanje i proizvodnja medicinskih sredstava mora 
se provoditi uz obezbjeđenje primjene tehničkih propisa o 
bezbjednosti proizvoda na tržištu, primjenu kodeksa dobre 
proizvodne prakse (GMP) kao i kodeksa dobre 
laboratorijske prakse (GLP), te ista moraju nositi oznaku 
ili potvrdu o usklađenosti (CE) sa zahtjevima i 
direktivama Evropske unije, te razvrstana i registrovana u 
skladu sa Pravilnikom o medicinskim sredstvima 
("Službeni glasnik BiH", broj 4/10). 

III - OSTVARIVANJE PRAVA NA MEDICINSKO 
SREDSTVO 

Član 5. 
(Prava osiguranih lica) 

(1) Osigurana lica prema ovoj uredbi imaju pravo na: 
a) medicinska sredstva; 
b) popravak medicinskih sredstava; 
c) rezervne dijelove medicinskih sredstava; 
d) potrošni materijal za medicinska sredstva. 

(2) Osigurano lice ima pravo, po pravilu, na novo medicinsko 
sredstvo. 

(3) Osigurano lice ostvaruje pravo na medicinska sredstva 
koja su utvrđena Listom, koja je sastavni dio ove uredbe, 
a na osnovu medicinske indikacije utvrđene za svako 
pojedino medicinsko sredstvo u skladu s ovom uredbom, 
te odgovarajuće medicinske dokumentacije kojom se 
dokazuju te indikacije. 

Član 6. 
(Uslovi za sticanje prava na medicinsko sredstvo) 

(1) Osigurano lice stiče pravo na medicinska sredstva pod 
uslovom prethodnog obaveznog zdravstvenog osiguranja 
u trajanju od najmanje 12 mjeseci neprekidno, odnosno 24 
mjeseca sa prekidima u posljednje četiri godine prije 
nastanka potrebe za medicinskim sredstvom, ako 
međudržavnim ugovorom, odnosno aktom više pravne 
snage nije drugačije propisano. 

(2) Iznimno od stava (1) ovog člana, uz prethodnu saglasnost 
Zavoda na osnovu medicinske dokumentacije, uslov 
prethodnog osiguranja u Zavodu ne moraju ispunjavati: 
a) djeca do navršene osamnaeste godine života; 
b) osigurana lica sa smetnjama u duševnom i tjelesnom 

razvoju kojima je rješenjem nadležnog organa 
utvrđena nesposobnost za samostalan život i rad. 

(3) Osiguranim licima kojima je medicinsko sredstvo 
potrebno radi provođenja liječenja zbog priznate ozljede 
na radu, odnosno profesionalne bolesti, troškove nabavke, 
u skladu sa Zakonom o zdravstvenom osiguranju, u 
cijelosti snosi poslodavac. 

Član 7. 
(Specifične medicinske indikacije i pravo na medicinsko 

sredstvo) 
(1) U slučaju specifičnih medicinskih indikacija, osiguranom 

licu izuzetno se može odobriti određeno medicinsko 
sredstvo u zavisnosti od njegovog zdravstvenog stanja i 
oboljenja, a koja nisu predviđena ovom uredbom, a ista su 
mu neophodna za kvalitetniji život. 

(2) Odobrenje medicinskih sredstava u slučaju iz stava (1) 
ovog člana predlaže Komisija koju formira Upravni odbor 
Zavoda i koju čine specijalisti odgovarajuće grane 
medicine, a konačnu odluku, u zavisnosti od raspoloživih 
finansijskih sredstava, donosi direktor Zavoda na 
prijedlog Komisije. 

(3) Uz zahtjev za odobrenje medicinskih sredstava iz stava 
(1) ovog člana, osigurano lice je dužno dostaviti 
medicinsku dokumentaciju sa detaljnim obrazloženjem 
medicinske indikacije, koju daje isključivo ovlašteni 
ljekar određene specijalnosti koji je i preporučio 
predmetno medicinsko sredstvo, uz mišljenje prema 
utvrđenoj proceduri odobravanja i propisivanja. 

Član 8. 
(Odobrenje veće količine medicinskih sredstava) 

(1) U slučaju potrebe za većom količinom određenog 
medicinskog sredstva od propisane ovom uredbom, koju 
utvrđuju ovlašteni ljekari prema Listi, osigurano lice 
podnosi zahtjev Komisiji iz člana 7. ove uredbe. 

(2) Procedura odobrenja veće količine medicinskih sredstava 
od propisane, provodi se na način propisan odredbom 
člana 7. stav (2). 

(3) Uz zahtjev za odobrenje veće količine medicinskih 
sredstava iz stava (1) ovog člana, osigurano lice je dužno 
dostaviti medicinsku dokumentaciju sa detaljnim 
obrazloženjem potrebe za povećanom količinom 
medicinskih sredstava koju daje isključivo ovlašteni 
ljekar. 

Član 9. 
(Popravak medicinskih sredstava) 

(1) Osigurano lice ima pravo na popravak medicinskih 
sredstava na teret sredstava Zavoda samo nakon isteka 
garantnog roka koji daje isporučilac, a u odobrenom 
vremenskom periodu za korištenje medicinskog sredstva. 

(2) U toku korištenja medicinskih sredstava, a nakon isteka 
garantnog roka, osiguranom licu se može odobriti 
popravka medicinskog sredstva, s tim da se rok korištenja 
medicinskih sredstava utvrđen Listom ove uredbe, 
produžava za jednu četvrtinu vremena predviđenog ovom 
uredbom za njegovo trajanje. 

(3) Učešće u cijeni popravke medicinskih sredstava ne može 
iznositi više od 25% učešća Zavoda za pojedinačno 
medicinsko sredstvo. 

(4) Potrebu za popravkom medicinskog sredstva iz 
medicinskih razloga utvrđuje ovlašteni ljekar, a kod 
potrebe popravke iz tehničkih razloga, na zahtjev 
osiguranog lica prijedlog specifikacije sa predračunom 
troškova popravke sačinjava isporučilac, a konačno 
odluku i odobrenje vrši Zavod. 

(5) Pravo na popravak nema osigurano lice ukoliko je potreba 
za popravkom uslovljena neadekvatnim održavanjem i 
upotrebom medicinskog sredstva. 

(6) Rezervne dijelove, odnosno potrošni materijal, koji nisu 
navedeni u Listi, isporučilac obavezno navodi u 
predračunu popravka, prema originalnom nazivu i šifri iz 
originalnog kataloga proizvođača medicinskog sredstva, a 
o istom odlučuje Komisija iz člana 7. ove uredbe. 

(7) Isporučilac ima pravo utvrditi potrebu zamjene ili 
popravaka isključivo istovrsnog dijela medicinskog 
sredstva. 

(8) Popravak medicinskog sredstva obavlja se kod 
isporučioca koji je to medicinsko sredstvo isporučio. 

(9) Uvjeti popravke određuju se ugovorom između Zavoda i 
isporučioca medicinskog sredstva. 

(10) Unutar garantnog roka isporučilac je obavezan provesti 
popravak medicinskog sredstva na svoj trošak, a ako 
popravak nije moguć, obavezan je osiguranom licu 
isporučiti odmah, odnosno najkasnije u roku od 30 dana 
novo istovrsno medicinsko sredstvo. 

(11) Tokom popravka medicinskog sredstva, isporučilac je 
obavezan osiguranom licu dati zamjensko medicinsko 
sredstvo, ako je to neophodno zbog zdravstvenog stanja ili 
je osigurano lice onemogućeno u svojim svakodnevnim 
životnim aktivnostima. 

(12) Medicinsko sredstvo je dotrajalo kada trošak njegovog 
popravka iznosi više od 50% učešća Zavoda, za novo 
medicinsko sredstvo, što utvrđuje Zavod uvidom u 
specfikaciju i dostavljeni predračun troškova popravke, u 
kom slučaju osigurano lice može ostvariti pravo na novo 
istovrsno pomagalo. 

(13) Ako osigurano lice provede popravak medicinskog 
sredstva suprotno odredbama ove uredbe, trošak popravke 
u cijelosti snosi lično. 

Član 10. 
(Prava osiguranih lica na medicinska sredstva u bolnici) 

(1) Osiguranom licu koje se nalazi na bolničkom liječenju ili 
bolničkoj medicinskoj rehabilitaciji, zdravstvena ustanova 
obavezna je pružiti sva potrebna medicinska sredstva i 
potrošne medicinske materijale neophodne u procesu 
liječenja odnosno medicinske rehabilitacije, u skladu sa 
standardom zdravstvene zaštite iz obaveznog 
zdravstvenog osiguranja i ovom uredbom. 

(2) Vrste medicinskih sredstava na koja osiguranici Kantona 
Sarajevo imaju pravo u procesu liječenja sastavni su dio 
Liste. 

(3) Tokom bolničkog liječenja ili bolničke medicinske 
rehabilitacije nakon ozljede, bolesti ili amputacije, 
ovlašteni ljekar odgovarajuće specijalnosti u nadležnoj 
bolničkoj zdravstvenoj ustanovi obavezan je u najkraćem 
mogućem roku osiguranom licu, a prema medicinskim 
indikacijama utvrđenim ovom uredbom, predložiti 
propisivanje svih potrebnih medicinskih sredstava nužnih 
za provođenje liječenja odnosno medicinske rehabilitacije. 

(4) Medicinska sredstva iz stava (1) ovog člana, ovlašteni 
ljekar odgovarajuće specijalnosti iz bolničke zdravstvene 
ustanove propisuje na obrascu, a odobrava ih Zavod. 

(5) Zavod će izvršiti ovjeru obrasca o potrebi medicinskog 
sredstava u roku od osam dana od prijema obrasca. 

(6) Prva primjena proteze i ortoze osiguranom licu provodi se 
u zdravstvenoj ustanovi za vrijeme bolničkog liječenja 
odnosno bolničke medicinske rehabilitacije. 

(7) Ako je uz isporuku medicinskog sredstva potrebno 
sudjelovanje isporučioca, primjeni i prilagodbi 
isporučenog medicinskog sredstva, radnik isporučioca, 
odnosno radnik isporučioca s odgovarajućom edukacijom 
prema uputama ovlaštenog ljekara određene grane 
specijalnosti, obavezan je sudjelovati u primjeni i 
prilagodbi medicinskog sredstva kod osigurane osobe. 

(8) Ovlašteni ljekar odgovarajuće specijalnosti u nadležnoj 
bolničkoj zdravstvenoj ustanovi obavezan je najmanje 
sedam dana prije otpusta sa bolničkog liječenja 
osiguranom licu prema medicinskim indikacijama 
utvrđenim ovom uredbom, predložiti propisivanje svih 
potrebnih medicinskih sredstava koja će koristiti po 
izlasku iz bolničke zdravstvene ustanove. 

(9) Indicirana medicinska sredstva obavezno se navode u 
otpusnom pismu, kako bi ovlašteni ljekar primarne 
zdravstvene zaštite nastavio propisivati medicinska 
sredstva. 

IV - PROPISIVANJE MEDICINSKIH SREDSTAVA 

Član 11. 
(Propisivači medicinskih sredstava) 

(1) Medicinska sredstva, zavisno od medicinske indikacije i 
vrste medicinskog sredstva, predlažu odnosno propisuju 
ovlašteni ljekari odgovarajuće specijalnosti na osnovu 
doktrinarnih kriterija, u skladu sa Listom, a nabavku 
odobrava Zavod, ovjerom izdatog obrasca. Izuzetno, u 
slučajevima predviđenim ovom uredbom, obrazac može 
izdati i Komisija Zavoda, na osnovu relevantne 
medicinske dokumentacije. 

(2) Listu ovlaštenih ljekara odgovarajućih specijalnosti iz 
stava (1) ovog člana utvrđuje Zavod i dodjeljuje im 
personalizirane šifre za propisivanje medicinskog sredstva 
u obliku bar koda. 

Član 12. 
(Obrasci za propisivanje medicinskih sredstava) 

(1) Medicinska sredstva sa Liste propisuju se osiguranom licu 
na obrascima koje utvrđuje Zavod ili u elektronskoj formi 
u sklopu integralnog informacionog sistema u zdravstvu 
Kantona Sarajevo koji je u vlasništvu Zavoda, i to: 
a) obrasci ZP-6; 
b) obrazac za RVI oznake RVIO-04; 
c) elektronski obrazac (eMedSredstvo); 
d) ponovljivi elektronski obrazac (ponovljivo 

eMedSredstvo). 
(2) Medicinska sredstva, rezervni dio i potrošni materijal, u 

pravilu se propisuju u količini i za period utvrđen Listom. 

(3) Ovlaštenom ljekaru za kojeg se utvrdi da je osiguranom 
licu propisao medicinsko sredstvo suprotno odredbama 
ove uredbe, Zavod može uskratiti pravo daljnjeg 
propisivanja medicinskih sredstava na teret sredstava 
Zavoda. Tako izdati obrazac smatra se nevažećim u 
smislu ove uredbe. U slučaju da je došlo do realizacije 
obrasca, ovlašteni ljekar je dužan nadoknaditi finansijsku 
štetu nastalu po Zavod. 

Član 13. 
(Pisani obrasci za propisivanje medicinskih sredstava) 

(1) Obrazac prijedloga o potrebi medicinskih sredstava (u 
daljem tekstu: Obrazac) Zavod dostavlja ovlaštenim 
ljekarima sa liste ovlaštenih ljekara. 

(2) Ovlašteni ljekar dužan je na svaki obrazac nalijepiti 
dodijeljenu ličnu šifru u obliku bar koda. 

(3) Samo prijedlozi ovlaštenih ljekara izdati na propisanim 
obrascima i sa potpunim podacima, moći će se realizovati 
na teret sredstava obaveznog zdravstvenog osiguranja. 

Član 14. 
(Elektronski obrasci za propisivanje medicinskih sredstava) 

(1) Obrazac propisan elektronskim putem kao elektronska 
isprava (u daljnjem tekstu: eMedSredstvo) mora 
sadržavati sve podatke u vezi propisivanja i izdavanja 
utvrđene pozitivnim zakonskim propisima i/ili ovom 
uredbom. Potpisivanje elektronskog obrasca se vrši 
elektronskim putem, a pristup integralnom informacionom 
sistemu je personaliziran za svakog korisnika. 

(2) Ponovljivi elektronski obrazac (ponovljivi eMedSredstvo) 
predstavlja ponovljivo eMedSredstvo koji se izdaje 
osiguraniku od strane ovlaštenog ljekara i može se 
realizovati kod bilo kojeg isporučioca koji mora imati 
pristup odgovarajućoj softverskoj aplikaciji u sklopu 
integralnog informacionog sistema koji je u vlasništvu 
Zavoda. 

(3) Zavod će isporučiocima omogućiti odgovarajući pristup 
integralnom informacionom sistemu i personalizirane 
korisničke račune za potrebe realizacije elektronskih 
obrazaca, a ustanove su dužne obezbijediti neophodne 
preduslove za priključenje, poštivati sigurnosne 
procedure, te voditi računa o zaštiti ličnih i medicinskih 
podataka. 

(4) Zavod će i Ministarstvu omogućiti odgovarajući pristup 
integralnom informacionom sistemu i personalizirane 
korisničke račune za potrebe realizacije elektronskih 
obrazaca osiguranika Zavoda, a koji ostvaruju prošireni 
obim prava na medicinska sredstva u kojima učestvuje 
Ministarstvo i Zavod, u skladu sa članom 29. ove uredbe. 

Član 15. 
(1) Ovlašteni ljekar određene grane specijalnosti, na osnovu 

medicinske indikacije, osiguranom licu daje prijedlog za 
korištenje odgovarajućeg medicinskog sredstva sa Liste 
utvrđene ovom uredbom izdavanjem propisanog obrasca. 
Izuzetno, u slučajevima predviđenim ovom uredbom, 
obrazac može izdati Komisija Zavoda, na osnovu 
relevantne medicinske dokumentacije. 

(2) Osigurano lice obavezno je propisani obrazac ovjeriti u 
poslovnici Zavoda u roku od 30 dana. 

(3) Ovjereni obrazac vrijedi 30 dana od dana ovjere, u kom 
roku je osigurano lice isti obavezno realizovati odnosno 
izvršiti nabavku ili naručiti medicinsko sredstvo. 

(4) Obrazac ovjerava ovlašteni radnik Zavoda nakon što je 
utvrdio da osigurano lice ispunjava uslove za propisano 
medicinsko sredstvo utvrđeno ovom uredbom. 

(5) Ako je za ovjeru obrasca potrebno prethodno odobrenje 
stručnog medicinskog lica Zavoda, ovjera se vrši u roku 
od osam dana. 

(6) Ako osigurano lice ne nabavi ili ne naruči medicinsko 
sredstvo u propisanom roku ili ovjereni obrazac ne može 
iskoristiti iz bilo kojeg razloga (npr. gubitak, 
neupotrebljivost zbog oštećenja i slično), obavezno je 
dostaviti novi obrazac na ovjeru Zavodu, a neiskorišteni 
na poništenje, te u slučaju njegovog gubitka dati pisanu 
izjavu ovjerenu kod nadležnog opštinskog organa ili 
notara, pod materijalnom i krivičnom odgovornošću da 
obrazac nije iskoristio, što ovlašteni radnik Zavoda unosi 
u evidenciju. 

(7) Isporučilac je obavezan medicinsko sredstvo isporučiti 
odmah, odnosno najkasnije u roku od 30 dana od dana 
narudžbe, ako ugovorom nije drukčije utvrđeno. 

Član 16. 
(Kontrola propisivanja i izdavanja medicinskih sredstava) 

(1) Kontrolu propisivanja i izdavanja medicinskih sredstava 
sa Liste provode farmaceutski i zdravstveni inspektori 
Kantonalne uprave za inspekcijske poslove, kao i 
ovlaštena lica Zavoda. 

(2) Ovlaštena lica Zavoda vrše kontrolu i prate propisivanje i 
izdavanje medicinskih sredstava po ovlaštenim ljekarima, 
zdravstvenim ustanovama i isporučiocima medicinskih 
sredstava, na način da se vrši kontrola: 
a) propisivanja medicinskih sredstava od strane 

ovlaštenih ljekara specijalista koji preporučuju 
medicinsko sredstvo; 

b) pridržavanja utvrđenih indikacionih područja za 
propisivanje medicinskog sredstva, 

c) pridržavanja utvrđenog učešća i rokova; 
d) pridržavanja utvrđenog standarda kvalitete 

medicinskih sredstava; 
e) izdavanja medicinskih sredstava po isporučiocima, 

izdavanja vrste i količine medicinskih sredstava 
preporučene od strane propisivača i odobrene od 
strane Zavoda; 

f) izvršavanja obaveza isporučioca, u cilju 
preduzimanja odgovarajućih mjera i radnji radi 
otklanjanja eventualno uočenih nepravilnosti; 

g) moguće povezanosti ovlaštenih ljekara propisivača i 
isporučioca; 

h) pridržavanja obaveze ljekara i zdravstvenih ustanova 
da koriste implementirane softverske aplikacije i e-
servise u zdravstvu. 

V - ISPORUKA MEDICINSKOG SREDSTVA 

Član 17. 
(Mjesta isporuke medicinskih sredstava) 

Osigurano lice ostvaruje prava iz člana 1. ove uredbe na 
lokacijama koje odredi Zavod po provedenim postupcima 
nabavke definisanim ovom uredbom. 

Način i postupak provođenja kontrole isporuke 
medicinskih sredstava koja se izrađuju i/ili prilagođavaju 
individualnim potrebama osiguranih lica, regulisat će se 
posebnim aktom Zavoda. 

Član 18. 
(Obaveza vođenja evidencije o medicinskim sredstvima) 

(1) O odobrenom medicinskom sredstvu, rezervnom dijelu, 
potrošnom materijalu, izvršenoj popravci, te svim ostalim 
podacima u vezi s odobrenim medicinskim sredstvom, 
Zavod vodi evidenciju u koju se također unosi i podatak o 
osporenom pravu na medicinsko sredstvo uz obaveznu 
naznaku razloga neodobravanja medicinskih sredstava. 

(2) Ovjerena potvrda o medicinskom sredstvu ne isključuje 
odgovornost ovlaštenog ljekara koji je propisao 
medicinsko sredstvo, za štetu učinjenu osiguranom licu, 
odnosno Zavodu, ako se u postupku kontrole pokrenute po 
službenoj dužnosti ili na prijedlog osiguranog lica utvrdi 
da je osiguranom licu odobreno medicinsko sredstvo ili 
količina medicinskih sredstava za koje ono ne ispunjava 
medicinske indikacije ili se utvrdi da ono funkcionalno ne 
zadovoljava potrebe osiguranog lica. 

(3) U skladu sa Zakonom o evidencijama u oblasti zdravstva, 
Evidencija o prometu i potrošnji medicinskih sredstava 
obavezno sadrži sljedeće podatke: 
a) naziv medicinskog sredstva; 
b) deklarisanu namjenu medicinskog sredstva; 
c) pakovanje (veličina, dimenzija sa svim 

varijacijama); 
d) klasu medicinskog sredstva (klasa I, IIa, IIb, III); 
e) kategoriju medicinskog sredstva; 
f) prirodu proizvoda (neinvanzivna, invanzivna, 

aktivna); 
g) kataloški broj i kod sredstva; 
h) proizvođača medicinskog sredstva; 
i) režim izdavanja (uz recept ili bez recepta); 
j) način finansiranja (zavod zdravstvenog osiguranja, 

sam pacijent, kombinirano); 
k) ukupno nabavljenu i izdatu količinu medicinskog 

sredstva; 
l) ukupan iznos izražen u KM za svako medicinsko 

sredstvo prema veleprodajnim cijenama; 
m) mjesto isporuke medicinskog sredstva; 
n) mjesto i količinu izdatog medicinskog sredstva. 

(4) Evidenciju iz stava (3) ovog člana dužne su voditi apoteke 
zdravstvene ustanove, bolničke apoteke, apoteke u 
privatnoj praksi i specijalizirane trgovine za promet 
medicinskim sredstvima na malo i specijalizirana 
prodavnica sa odobrenom proizvodnjom (isporučioci), te 
polugodišnje i godišnje dostavljati, odnosno izvještavati 
Zavod o sadržaju vođenih evidencija u skladu sa Planom i 
Programom statističkih istraživanja od interesa za 
Federaciju Bosne i Hercegovine. 

(5) Svi proizvođači medicinskih sredstava i nositelji upisa u 
registar medicinskih sredstava za medicinska sredstva 
koja su upisana u registar medicinskih sredstava, tijela za 
ocjenu usklađenosti, korisnici i drugi zainteresirani za 
trajnu sigurnost medicinskih sredstava, zdravstveni radnik 
koji dolazi u dodir s korisnikom medicinskih sredstava 
obvezan je o štetnim događajima ili sumnji na štetni 
događaj vezan za medicinsko sredstvo pisano izvijestiti 
Agenciju i Zavod u što kraćem roku o sljedećim 
događajima: 
a) svakoj neispravnosti ili izmjeni karakteristika 

medicinskih sredstava, kao i o neodgovarajućem 
označavanju ili uputi o upotrebi, a što bi moglo 
uzrokovati smrt ili ozbiljno pogoršanje zdravstvenog 
stanja pacijenta ili korisnika; 

b) svakom tehničkom ili medicinskom uzroku koji se 
odnosi na karakteristike medicinskih sredstava, iz 
razloga navedenih u stavu (5) tačka a) ovog člana što 
bi imalo za posljedicu povlačenje navedenih 
medicinskih sredstava od strane proizvođača, a 
prema odredbama Pravilnika o načinu prijavljivanja, 
prikupljanja i praćenja neželjenih reakcija na 
lijekove ("Službeni glasnik BiH", broj 58/12). 

Član 19. 
(Isporučioci medicinskih sredstava) 

(1) Za potrebe ugovaranja isporučioca medicinskih sredstava, 
Zavod će provesti postupak javne nabavke i to na sljedeći 
način: 
a) Za medicinska sredstva koja se izrađuju i/ili 

prilagođavaju individualnim potrebama osiguranih 
lica, Zavod će izvršiti ugovaranje sa isporučiocima 
na osnovu provedenog javnog poziva; 

b) Za medicinska sredstva koja se ugrađuju pri 
operativnim zahvatima u bolničkim zdravstvenim 
ustanovama, proceduru nabavke provodi 
zdravstvena ustanova; 

c) Za medicinska sredstva koja nisu obuhvaćena 
prethodnim alinejama, tj. za medicinska sredstva 
koja se serijski proizvode i ne prilagođavaju 
namjenski pojedinom osiguranom licu, Zavod će 
provesti javnu nabavku i izabrati najpovoljnijeg 
ponuđača za svako pojedinačno medicinsko 
sredstvo. 

(2) Sa isporučiocem Zavod zaključuje ugovor o isporuci 
medicinskog sredstva kojim se uređuju: 
a) predmet i cijena; 
b) lokacija/lokacije isporuke; 
c) period na koji se sklapa ugovor; 
d) rok isporuke medicinskog sredstva; 
e) način i rokovi plaćanja za isporučeno medicinsko 

sredstvo; 
f) način obavljanja nadzora i kontrole izvršenja 

ugovornih obveza; 
g) odgovornost za štetu nastalu zbog neizvršavanja, 

odnosno neblagovremenog izvršavanja ugovornih 
obaveza; 

h) mehanizmi kontrole; 
i) druga međusobna prava i obaveze ugovornih strana. 

Član 20. 
(Garantni rok) 

(1) Garantni rok za medicinska sredstva mora biti utvrđen za: 
a) medicinska sredstva i zasebne dijelove medicinskih 

sredstava koji moraju imati garantnu oznaku 
kvalitete, a određuje ga proizvođač; 

b) medicinska sredstva i zasebne dijelove medicinskih 
sredstava koji se izrađuju prema mjerama osigurane 
osobe, a određuje ga isporučilac medicinskog 
sredstva. 

(2) Garantni rok za medicinsko sredstvo ili rezervni dio 
računa se od dana isporuke medicinskog sredstva, 
odnosno ugradnje rezervnog dijela. 

Član 21. 
(Funkcionalnost medicinskih sredstava) 

(1) Individualno izrađena ili prilagođena medicinska sredstva 
obavezno se apliciraju osiguranom licu uz nadzor 
Komisije Zavoda kojom prilikom se cijeni funkcionalnost 
medicinskih sredstava neposredno prilikom njihove 
isporuke osiguranom licu. 

(2) Isporučilac medicinskih sredstava (proizvođač) obavezan 
je uz fakturu koju dostavlja Zavodu za naplatu, dostaviti i 
ocjenu funkcionalnosti medicinskih sredstava iz stava (1) 
ovog člana. 

(3) Prigovor na funkcionalnu ispravnost medicinskog sredstva 
iz stava (1) ovog člana ima pravo uložiti osigurano lice na 
licu mjesta, prilikom apliciranja sredstva, a izuzetno za 
nedostatke koji se nisu mogli uočiti prilikom apliciranja, 
prigovor se može uložiti naknadno, a najkasnije u roku od 
30 dana od dana apliciranja medicinskog sredstva. 

(4) O prigovoru odlučuje Komisija Zavoda iz stava (1) ovog 
člana. 

(5) Isporučilac je obavezan, u slučaju da se utvrdi osnovanost 
prigovora, otkloniti utvrđene nedostatke izdavanjem 
ispravnog medicinskog sredstva. 

(6) Za medicinska sredstva utvrđena Listom u skupini 
invalidskih kolica, a prije odobrenja novog istovrsnog 
medicinskog sredstva i u skupini slušnih medicinskih 
sredstava, a prije odobrenja novog istovrsnog 
medicinskog sredstva ili njegovog dijela, obavezno se 
provodi provjera funkcionalnosti medicinskog sredstva, 
koje osigurano lice već koristi, od strane ovlaštenog 
ljekara specijaliste iz djelatnosti koji je ovlašten za 
predlaganje određenog medicinskog sredstva, na koju 
Zavod daje saglasnost. 

(7) Prije odobrenja novog rezervnog dijela u skupini 
invalidskih kolica, provjeru funkcionalnosti za sve 
rezervne dijelove provodi i odobrava Komisija Zavoda. 

VI - ROK KORIŠTENJA MEDICINSKOG SREDSTVA 

Član 22. 
(1) Osiguranom licu se medicinsko sredstvo daje na 

korištenje prema utvrđenim rokovima korištenja, u skladu 
sa Listom, za svaku vrstu medicinskog sredstva. 

(2) Nakon isteka roka utvrđenog Listom, utvrđuje se potreba 
za novim medicinskim sredstvom i vrši se zamjena 
medicinskih sredstava, osim medicinskih sredstava koja se 
dodjeljuju jednokratno i ukoliko ovom uredbom nije 
drugačije propisano. 

(3) Na zahtjev korisnika može se izvršiti opravka medicinskih 
sredstava radi njegovog korištenja i nakon isteka roka 
trajanja pod uslovom da se opravkom ovo medicinsko 
sredstvo može koristiti najmanje jednu četvrtinu vremena 
predviđenog ovom uredbom za njegovo trajanje, s tim da 
visina učešća Zavoda u cijeni popravke može iznositi do 
25%, učešća Zavoda za novo medicinsko sredstavo sa 
Liste. 

Član 23. 
(Rok korištenja medicinskih sredstava i stomatološko protetskih 

sredstava) 
(1) Rokovi trajanja medicinskih sredstava, utvrđeni u Listi 

računaju se od dana ovjere obrasca od strane Zavoda, 
kojim se odobrava nabavka medicinskog sredstva. 

(2) Osigurano lice ostvaruje pravo na novo medicinsko 
sredstvo kada je dosadašnje dotrajalo ili više nije 
funkcionalno, ali u pravilu ne prije isteka roka upotrebe iz 
stava (1) ovog člana. 

(3) Korisnik medicinskih sredstava, dužan je u periodu do 
isteka roka korištenja utvrđenog ovom uredbom, da ga 
savjesno koristi i održava. 

Član 24. 
(Odobravanje medicinskih sredstava prije isteka roka upotrebe) 
(1) Osiguranom licu Zavod može u izuzetnim slučajevima i 

prije isteka propisanog roka upotrebe ranije odobrenog 
medicinskog sredstva odobriti nabavku novog istovrsnog 
medicinskog sredstva ili njegovog dijela, zbog promjene 
zdravstvenog stanja osiguranog lica, a po nalazu 
ovlaštenog ljekara, kao i u slučaju da je medicinsko 
sredstvo takođe po nalazu ovlaštenog ljekara 
neupotrebljivo zbog nastalih anatomskih, fizioloških 
odnosno funkcionalnih promjena, a iste nisu posljedica 
nekorištenja medicinskih sredstava odnosno korištenja 
medicinskih sredstava na nepropisan način. 

(2) Odobrenje medicinskih sredstava u slučaju iz stava (1) 
ovog člana predlaže Komisija iz člana 7. ove uredbe, a 

konačnu odluku donosi direktor Zavoda na prijedlog 
Komisije. 

Član 25. 
(Potrošna medicinska sredstva) 

(1) Osiguranom licu oboljelom od paraplegije ili 
kvadriplegije, koje zbog zdravstvenog stanja trajno koristi 
određena potrošna medicinska sredstva (kateteri, pelene, 
urostome, urin vrećice i slično) Zavod može odobriti 
navedena medicinska sredstva u količini za tri mjeseca, a 
na osnovu prijedloga ovlaštenog ljekara porodične 
medicine, pod uslovom da se pravo ne ostvaruje prvi put. 

(2) U periodu od sedam dana prije isteka perioda od tri 
mjeseca od dana prijema medicinskih sredstava i 
najkasnije sedam dana nakon isteka tog perioda, 
osigurano lice može podnijeti novi prijedlog ovlaštenog 
ljekara za predmetna medicinskih sredstava, radi 
utvrđivanja prava za naredna tri mjeseca. 

Član 26. 
(Upotreba korištenih medicinskih sredstava) 

(1) Osigurano lice, u pravilu, ima pravo na novo medicinsko 
sredstvo. 

(2) Iznimno, osiguranom licu se odobrava već korišteno i 
servisirano medicinsko sredstvo koje ima sve odlike 
funkcionalnosti i kvaliteta kao novo medicinsko sredstvo, 
i to: 
a) invalidska kolica kada se koriste za privremenu 

upotrebu; 
b) štake i hodalice kada se koriste za privremenu 

upotrebu; 
c) četverouporišni štap kada se koristi za privremenu 

upotrebu; 
d) antidekubitalni madrac; 
e) medicinsko sredstvo za slijepe i slabovidne osobe. 

(3) Medicinsko sredstvo iz stava (2) ovog člana osigurano 
lice je obavezno vratiti Zavodu nakon prestanka upotrebe 
u skladu sa članom 27. ove uredbe. 

Član 27. 
(Povrat korištenih medicinskih sredstava) 

(1) Medicinska sredstva se osiguranim licima daju, u pravilu, 
na upotrebu uz obavezu vraćanja Zavodu, ako ovom 
uredbom nije drugačije propisano. 

(2) Izuzetno, osigurano lice nema obavezu vraćanja 
medicinskih sredstava koja se izrađuju po mjeri, te ona 
koja ne mogu biti predmet ponovne upotrebe, osim u 
slučaju ako su ostala neiskorištena (npr. pelene, 
jednokratni kateter i slično). 

(3) Kada iz bilo kojeg razloga prestane potreba za 
korištenjem medicinskih sredstava, ona moraju biti 
vraćena Zavodu, ukoliko je učeše Zavoda iznosilo 100% 
za isto. 

(4) Osigurano lice, osoba koja se o njoj stara, odnosno 
potpisnik na obrascu, obavezan je vratiti Zavodu 
medicinsko sredstvo prilikom ovjere potvrde o potrebi 
novog istovrsnog medicinskog sredstva ili nakon 
prestanka upotrebe, odnosno potrebe za korištenjem. 

(5) Osigurano lice koje je propustilo postupiti u skladu sa 
stavom (4) ovog člana, ne može ostvariti pravo na novo 
istovrsno medicinsko sredstvo u roku propisanom za to 
medicinsko sredstvo. 

(6) Osigurano lice koje ne vrati Zavodu medicinsko sredstvo 
za koje je u Listi utvrđena obaveza vraćanja, obavezno je 
Zavodu nadoknaditi štetu u visini od 50% učešća Zavoda 
za novo istovrsno medicinsko sredstvo koje je važeće u 
trenutku kada je potrebno vratiti medicinsko sredstvo. 

(7) Ako osigurano lice namjerno ili zbog nepažnje uništi, 
odnosno pokvari ili izgubi korišteno medicinsko sredstvo 
gubi pravo na popravak medicinskog sredstva, te ne može 
ostvariti pravo na novo istovrsno medicinsko sredstvo do 
isteka propisanog roka upotrebe medicinskog sredstva. 

VII - UTVRĐIVANJE UČEŠĆA ZAVODA U NABAVCI 
MEDICINSKIH SREDSTAVA 

Član 28. 
(Učešće Zavoda u nabavci medicinskih sredstava) 

(1) Učešće Zavoda u nabavci medicinskog sredstva je iznos 
koji se finansira iz obaveznog zdravstvenog osiguranja za 
svako pojedinačno medicinsko sredstvo sa Liste i utvrđuje 
se u visini cijene postignute u proceduri javne nabavke. 

(2) Izuzetno od stava (1) ovog člana za medicinska sredstva 
koja se izrađuju i/ili prilagođavaju individualnim 
potrebama osiguranih lica, kao i medicinska sredstva koja 
se ugrađuju pri operativnim zahvatima u bolničkim 
zdravstvenim ustanovama iz poglavlja F ove uredbe, 
učešće Zavoda utvrdit će se odlukom Upravnog odbora 
Zavoda, a uključuje ukupno učešće za sve vrste troškova 
(uslugu izdavanja, uslugu probe, namještanja i adaptacije 
medicinskog sredstva, obuku za korištenje, kao i 
servisiranje i održavanje izdatog medicinskog sredstva u 
garantnom roku, te ostale zavisne troškove). 

(3) Učešće Zavoda za medicinska sredstava iz stava (2) ovog 
člana utvrđuje se na osnovu: 
a) postojeće cijene medicinskog sredstva; 
b) promjene cijena na tržištu; 
c) uporedne cijene medicinskog sredstva u okruženju; 
d) raspoloživih sredstava Zavoda. 

(4) Ako osigurano lice nabavi medicinsko sredstvo kod 
isporučioca sa kojim Zavod nema zaključen ugovor, 
troškove nabavke snosi u cijelosti uz mogućnost 
refundacije sredstava do iznosa učešća Zavoda za 
predmetno medicinsko sredstvo. 

(5) Zdravstvena ustanova koja pruži uslugu operativnog 
zahvata pri kojem je ugrađeno medicinsko sredstvo iz 
poglavlja F ove uredbe, a koja nema status ugovorne 
zdravstvene ustanove Zavoda, može izvršiti fakturisanje 
medicinskog sredstva Zavodu samo ako je osiguranom 
licu prethodno utvrđeno pravo na korištenje medicinskog 
sredstva izdavanjem odgovarajućeg ovjerenog obrasca od 
strane Komisije Zavoda, kao i izdate saglasnosti o 
snošenju troškova medicinskog sredstva u visini 
utvrđenog učešća Zavoda. Originali navedenih 
dokumenata se dostavljaju kao obavezan prilog fakture. 

Član 29. 
(Finansiranje dodatnih prava za medicinska sredstva) 
Za pojedine kategorije osiguranih lica kojima je posebnim 

propisima utvrđen veći nivo prava od prava utvrđenih ovom 
uredbom, razliku sredstava za finansiranje dodatnih prava 
obezbjeđuje nadležni organ koji je utvrdio veći nivo prava. 

VIII - NAKNADA ŠTETE 

Član 30. 
(Naknada štete) 

(1) Ovlaštenom ljekaru za kojeg se utvrdi da je osiguranom 
licu propisao medicinsko sredstvo suprotno odredbama 
ove uredbe, Zavod može, privremeno ili trajno, uskratiti 
pravo daljnjeg propisivanja medicinskih sredstava na teret 
sredstava Zavoda. Izdati obrasci suprotno odredbama ove 
uredbe smatraju se nevažećim. U slučaju da je došlo do 
realizacije obrasca, ovlašteni ljekar je dužan nadoknaditi 
finansijsku štetu nastalu po Zavod. 

(2) Naknada štete od isporučioca, ukoliko se utvrdi da je 
osiguranom licu isporučio medicinsko sredstvo 
neodgovarajućeg kvaliteta ili suprotno odredbama iz ove 
uredbe regulisat će se ugovorom između Zavoda i 
isporučioca. 

(3) Zavod ima pravo tražiti naknadu štete od osiguranog lica 
ako se utvrdi je šteta po Zavod nastala skrivljenim 
ponašanjem osiguranog lica. 

IX - LISTA MEDICINSKIH SREDSTAVA 

Član 31. 
(Lista medicinskih sredstava) 

(1) Listom medicinskih sredstava obuhvaćena su medicinska 
sredstva izrađena po mjeri osiguranog lica, serijski 
proizvedena medicinska sredstva prilagođena osiguranom 
licu i serijski proizvedena medicinska sredstva, kao i 
medicinska sredstava koja se koriste pri operativnim 
zahvatima u bolničkim zdravstvenim ustanovama. 

(2) Lista sadrži sljedeće: 
a) redni broj; 
b) naziv medicinskog sredstva; 
c) medicinsku indikaciju za ostvarivanje prava na 

medicinsko sredstvo; 
d) šifru bolesti prema Međunarodnoj klasifikaciji 

bolesti; 
e) ko predlaže odnosno propisuje medicinsko sredstvo; 
f) ko odobrava medicinsko sredstvo; 
g) da li se medicinsko sredstvo vraća ili ne (revers); 
h) jedinice mjere medicinskog sredstva; 
i) količinu odobrenog medicinskog sredstva; 
j) rok korištenja medicinskog sredstva izražen u 

mjesecima prema dobnim skupinama korisnika 
medicinskog sredstva; 

k) materijal od koga je medicinsko sredstvo izrađeno. 

X - VRSTE MEDICINSKIH SREDSTAVA 

Član 32. 
(1) Osiguranom licu se odobravaju sljedeće vrste i podvrste 

medicinskog sredstva: 
 A - Ortopedska medicinska sredstva: 

1) protetička sredstva (proteze); 
2) ortotička sredstva (ortoze); 
3) ortopedske cipele i ortopedski ulošci; 
4) invalidska kolica; 
5) pomoćna medicinskog sredstva za olakšavanje 

kretanja; 
6) antidekubitalni dušek; 
7) sanitarna medicinska sredstva; 

 B - Očna i tiflotehnička medicinska sredstva: 
1) očna medicinska sredstva; 
2) tiflotehnička medicinska sredstva; 

 C - Slušna medicinska sredstva i medicinska sredstva za 
omogućavanje glasnog govora: 

1) slušna medicinska sredstva; 
2) medicinska sredstva za omogućavanje glasnog 

govora; 
 D - Stomatološka medicinska sredstva 
 E - Ostala medicinska sredstva: 

1) medicinska sredstva za disanje; 
2) vještačka dojka i grudnjak; 
3) medicinska sredstva za gastrointestinalni i 

urogenitalni sistem; 
4) pelene i anatomski ulošci; 
5) medicinska sredstva kod šećerne bolesti; 
6) zavojni materijali; 

7) kompresivni materijali koji se koriste kod 
limfedema; 

8) GPS narukvica za djecu; 
9) Perika od prirodne kose za djecu; 

 F - Medicinska sredstva koja se koriste pri operativnim 
zahvatima u bolničkim zdravstvenim ustanovama: 

1) endoproteze zglobova; 
2) vaskularne endoproteze; 
3) elektrostimulator srca sa pripadajućom 

elektrodom; 
4) stapleri i mrežice; 
5) proteze dojke i ekspander; 
6) intraokularne leće. 

(2) Medicinska sredstva iz stava (1) ovog člana čine i rezervni 
dijelovi i potrošni materijal u skladu sa ovom uredbom. 

A. ORTOPEDSKA MEDICINSKA SREDSTVA 

Član 33. 
(Protetička sredstva - proteze) 

(1) Osiguranom licu kojem nedostaje dio ili cijeli gornji ili 
donji ekstremitet odobrava se protetičko sredstvo (u 
daljem tekstu: proteza) prema medicinskoj indikaciji, 
godinama života, uzroku i visini amputacije, kliničkom 
statusu i stepenu aktivnosti. 

(2) Osigurana lica ostvaruju pravo na protezu zavisno od 
stepena aktivnosti i potreba. 

(3) Osiguranom licu koje je ostvarilo pravo na medicinsko 
sredstvo iz stava (1) ovog člana, odobravaju se i potrebni 
odgovarajući dijelovi u skladu sa Listom. 

(4) Pri izradi prve proteze ugrađuje se privremeno ležište sa 
definitivnim skeletom. 

(5) Poslije strukturne stabilizacije obima mjera bataljka, a 
najranije po isteku šest mjeseci do 12 mjeseci od 
stavljanja privremenog ležišta, izrađuje se trajno ležište 
proteze na definitivnom skeletu. 

(6) Zbog nastalih anatomskih promjena na bataljku, odobrava 
se zamjena ležišta proteze, ako se postojeće ležište ne 
može osposobiti za upotrebu dodatnom korekcijom ležišta 
ili nošenjem većeg broja navlaka. 

(7) U slučaju intenzivnog ubrzanog rasta kod djece, gdje 
dolazi do disproporcije u dužini ekstremiteta moguće je 
komisijski odrediti raniji rok za promjenu proteze. 

Član 34. 
(Ortotička sredstva - ortoze) 

Osiguranom licu se odobrava ortotičko sredstvo (u daljem 
tekstu: ortoza) radi sprečavanja ili korekcije deformiteta, 
kontrole pokreta i postizanja stabilizacije ili rasterećivanja 
donjih, gornjih ekstremiteta i kičmenog stuba. 

Član 35. 
(Ortopedske cipele i ortopedski ulošci) 

(1) Osigurano lice koje zbog bolesti ili deformiteta stopala za 
kretanje ne može da koristi konfekcijske cipele, ima pravo 
na ortopedske cipele sa ulošcima u skladu sa medicinskim 
indikacijama iz Liste. 

(2) Ortopedske cipele izrađuju se po mjeri ili otisku od kože i 
drugih materijala u skladu sa Listom, tako da su 
prilagođene vrsti deformiteta, obliku stopala kada je 
opterećeno, kao i skraćenju donjeg ekstremiteta koji se 
nadoknađuje. 

(3) Ortopedske cipele sa ulošcima odobravaju se kao sastavni 
dio medicinskih sredstava ako je osiguranom licu: 
a) potrebna ortoza (aparat) u spoju sa obućom; 
b) potrebno vještačko stopalo ili dio vještačkog stopala. 

(4) Osiguranom licu od 3 do 12 godina života za dijagnozu 
Pedes plani III ili IV stepena, odobravaju se ortopedski 
ulošci koji se izrađuju individualno. 

(5) Klinička procjena i kompjuterska dijagnostika dinamičnog 
obrasca hoda na osnovu koje se egzaktno može utvrditi 
poremećaj statike i dinamike, te napraviti elektronski 
obrazac za pripremu robotske izrade individualnih USB 
ortopedskih uložaka, vrši se za djecu sa deformitetima 
donjih ekstremiteta, za osobe sa poremećenom funkcijom 
hoda zbog poremećaja u razvoju ili posljedica povreda ili 
oštećenja nerava. 

Član 36. 
(Invalidska kolica) 

(1) Osiguranom licu starijem od tri godine života koje ne 
može da hoda, u zavisnosti od stepena smetnji, oštećenja, 
kao i funkcionalnog statusa (antropometrijske mjere, vrsta 
i težina oštećenja) dodjeljuju se odgovarajuća invalidska 
kolica u skladu sa Listom. 

(2) Osigurano lice kome je odobreno medicinsko sredstvo iz 
stava (1) ovog člana ima pravo na dodatke uz invalidska 
kolica i dijelove za invalidska kolica, u skladu sa Listom. 

Član 37. 
(Pomoćna medicinska sredstva za olakšavanje kretanja) 

Osigurano lice sa oštećenjem lokomotornog sistema ima 
pravo na pomoćno medicinsko sredstvo za olakšavanje kretanja 
po prijedlogu ljekara specijaliste ortopeda, fizikalne medicine i 
rehabilitacije, hirurga ili neurologa, koje odobrava Zavod na 
osnovu indikacija i dostavljene medicinske dokumentacije. 

Član 38. 
(Antidekubitusni dušek) 

Osiguranom licu koje zbog kvadriplegije, kvadripareze, 
teških neuromišićnih bolesti, onkološki pacijenti u terminalnoj 
fazi bolesti koji moraju duže vremena da leže u krevetu, 
propisuje se antidekubitusni dušek zračni, radi prevencije 
pojave dekubitusa. 

Član 39. 
(Sanitarna medicinska sredstva) 

(1) Osigurano lice sa teškim funkcionalnim 
onesposobljenjem, paraplegijom, hemiplegijom i teškim 
deformitetima kukova i koljena ima pravo na sanitarna 
medicinska sredstva, i to: sjedalo za kadu, nastavak za 
toaletnu šolju, zidni držač - rukohvat. 

(2) Pravo na toaletnu stolicu (pokretnu) ostvaruje osigurano 
lice ukoliko veći dio vremena provodi u krevetu, oboljelo 
od paraplegije, cerebralne paralize, težih oblika mišićne 
distrofije, terminalnih stanja malignih oboljenja, nesraslih 
preloma kuka i koljena, nakon amputacije noge do 
primjene proteze, te multiple skleroze teškog stepena. 

(3) Osiguranom licu kojem se odobri toaletna stolica mogu se 
odobriti i pelene u količini jednakoj jednoj polovini 
količine utvrđene ovom uredbom. 

B. OČNA I TIFLOTEHNIČKA MEDICINSKA 
SREDSTVA 

Član 40. 
(Očna medicinska sredstva) 

Osiguranim licima na osnovu indikacija utvrđenih u Listi 
se odobravaju očna medicinska sredstva. 

Član 41. 
(Tiflotehnička medicinska sredstva) 

Osiguranim licima na osnovu medicinskih indikacija 
utvrđenih u Listi se odobravaju tiflotehnička medicinska 
sredstva. 



S L U Ž B E N E   N O V I N E 

Četvrtak, 11. 6. 2020. KANTONA SARAJEVO Broj 22 - Strana 9 

 

C. SLUŠNA MEDICINSKA SREDSTVA I MEDICINSKA 
SREDSTVA ZA OMOGUĆAVANJE GLASNOG 
GOVORA 

Član 42. 
(Slušna medicinska sredstva) 

(1) Osiguranom licu do 26 godina života kod koga je nastupio 
obostrani senzoneuralni gubitak sluha ili druga gluhoća 
obostrano veća od 25 dB, odobrava se jedan zaušni slušni 
aparat - digitalni. 

(2) Osiguranom licu iz stava (1) ovog člana kod koga je 
nastupio obostrani senzoneuralni gubitak sluha veći od 45 
dB u najmanje dvije govorne frekvencije 1000-4000 Hz, 
odobravaju se dva zaušna slušna aparata - digitalna. 

(3) Osiguranom licu starijem od 26 godina života kod koga je 
nastupio obostrani senzoneuralni gubitak sluha, 
otoskleroza ili druga gluhoća obostrano veća od 45 dB, 
odobrava se jedan zaušni slušni aparat - bazni ili digitalni 
kanalni slušni aparat. 

(4) Osigurano lice do 26 godina sa obostranim trajnim 
oštećenjem sluha, preko 45dB u najmanje dvije govorne 
frekvencije (1000-4000Hz), ima pravo na dva digitalna 
kanalna slušna aparata ako se na taj način omogućava 
uspješna rehabilitacija sluha i razvoj govora. 

Član 43. 
(1) Osiguranom licu uzrasta iznad 18 mjeseci do 7 godina sa 

obostranim potpunim gubitkom sluha ili obostranim 
gubitkom sluha ≥90dB, u području govornih frekvencija, 
odobrava se kohlearni implantat. 

(2) Osigurano lice sa ugrađenom unutrašnjom jedinicom 
medicinskog sredstva iz stava (1) ovog člana ima pravo na 
spoljnu jedinicu ili njen dio u skladu sa Listom. 

(3) Prijedlog za nabavku medicinskog sredstva iz st. 1 ovog 
člana daje konzilijum ljekar specijalista, koji čine: dva 
specijalista otorinolaringologa i jedan subspecijalista 
audiolog ili otorinolaringolog sa odgovarajućom 
audiološkom praksom, a odobrava Zavod. 

Član 44. 
(1) Medicinsko sredstvo iz člana 43. ove uredbe obezbjeđuje 

Zavod, a isporučilac isporučuje zdravstvenoj ustanovi 
koja vrši ugradnju ili zamjenu dijela medicinskog 
sredstva, na osnovu potvrde o odobrenoj nabavci 
medicinskih sredstava u skladu sa Listom medicinskih 
sredstava. 

(2) Zdravstvena ustanova iz stava (1) ovog člana je u obavezi 
da vodi evidenciju ugrađenih medicinskih sredstava i 
njihovih dijelova. 

Član 45. 
(Medicinska sredstva za omogućavanje glasnog govora) 

(1) Medicinska sredstva za omogućavanje glasnog govora 
obezbjeđuju se osiguranom licu sa dijagnozama: 
neoplazma malignum recessus piriformis, neoplazma 
malignum hypopharyngis, neoplasma malignum labi oris 
et pharyngis, loci anterius i neoplasma malignum laryngis. 

(2) Osigurano lice koje je ostvarilo pravo na govornu protezu 
ne može istovremeno ostvariti pravo na elektrolarinks, 
osim u slučaju kada iz medicinskih razloga nije moguće 
koristiti već odobrenu govornu protezu. 

(3) Govornu protezu obezbjeđuje Zavod, a isporučilac 
isporučuje zdravstvenoj ustanovi koja vrši ugradnju ili 
zamjenu dijela medicinskog sredstva, na osnovu potvrde o 
odobrenoj nabavci medicinskih sredstava u skladu sa 
Listom medicinskih sredstava. 

D. STOMATOLOŠKA MEDICINSKA SREDSTVA 

Član 46. 
(Stomatološka medicinska sredstva) 

Osiguranim licima na osnovu indikacija utvrđenih u Listi 
se odobravaju stomatološka medicinska sredstva propisana 
Listom. 

E. OSTALA MEDICINSKA SREDSTVA 

Član 47. 
(Medicinska sredstva za disanje) 

(1) Osiguranom licu do 18 godina oboljelom od cistične 
fibroze (rane faze bolesti) odobrava se električni inhalator 
sa maskom, u skladu sa Listom. 

(2) Osiguranim licima sa traheotimijom u skladu sa Listom 
odobrava se endotrahealna kanila silikonska sa priborom 
ili Endotrahealna kanila metalna sa priborom različitih 
promjera otvora. 

Član 48. 
(Vještačka dojka i grudnjak) 

(1) Osiguranom licu ženskog pola, kome je izvršena 
amputacija dojke, odobrava se: 
(a) funkcionalna proteza po dojci silikonska; 
(b) specijalni grudnjak uz protezu dojke. 

(2) Nakon isteka utvrđenog roka korištenja medicinskog 
sredstva iz stava (1) ovog člana, osiguranom licu 
medicinsko sredstvo predlaže ovlašteni ljekar, a nabavku 
medicinskog sredstva odobrava Zavod. 

Član 49. 
(Medicinska sredstva kod kolostoma, ileostoma ili urostoma) 

(1) Osigurano lice koje ima izvedenu privremenu ili stalnu 
ileostomu, kolostomu ili urostomu, po svakoj izvedenoj 
stomi ima pravo na odgovarajući broj kesa i disk podloga 
za stomu. 

 Prvi prijedlog za medicinska sredstva iz stava (1) ovog 
člana daje ovlašteni ljekar odgovarajuće specijalnosti 
utvrđen Listom. 

(2) Osigurano lice iz stava (1) ovog člana ima pravo na 
adhezivnu i zaštitnu pastu za stomu, te puder za njegu, 
koje propisuje ovlašteni ljekar u skladu sa Listom. 

(3) Mjesečne količine ovlašteni ljekar propisuje na osnovu 
praćenja objektivnog stanja osiguranog lica (načina 
ishrane, stanja trbušnog zida i izvedene stome, stepena 
životne aktivnosti, životne dobi osiguranog lica i dr.) i po 
potrebi Zavod zahtijeva od osiguranog lica da dostavi 
novi izvještaj ljekara specijalista iz stava (2) ovog člana, o 
statusu bolesti i toku liječenja, a nabavku medicinskog 
sredstva odobrava Zavod. 

Član 50. 
(Kondomi, kateteri, plastične kese za urin) 

(1) Osiguranom licu, zbog inkontinencije urina, odobrava se 
urinarni kondom sa urin kesama. 

(2) Osiguranom licu kod koga je nemoguće pražnjenje bešike 
(retencije ili inkontinencije urina) putem kontrolisane 
(voljne) drenaže, odobrava se stalni Foli (Foley) urin 
kateter sa urin kesama. 

(3) Osiguranom licu sa povredom kičme ili sa ortotopičnom 
bešikom kod koga je nemoguća kontrola pražnjenja 
bešike, a obučeno je za samokateterizaciju, odobrava se 
PVC urin kateter za jednokratnu upotrebu sa kesama za 
urin za jednokratnu upotrebu. 

(4) Osigurano lice ima pravo na pripadajući gel/spray za 
kateterizaciju, te sterilne rukavice, u skladu sa Listom. 

(5) Osigurano lice ima pravo samo na jednu vrstu katetera i 
kondoma iz ovog člana. Osigurano lice koje koristi 
jednokratne katetere nema pravo na stalni Foley kateter i 
obratno. 

Član 51. 
Osigurano lice, koje prema medicinskim indikacijama ima 

pravo korištenja više vrsta pomagala kao što su kateteri za 
jednokratnu upotrebu, pelene, urin kese i kondomi, može se na 
zahtjev osiguranika, a po odobrenju Zavoda, utvrditi pravo na 
korištenje pomagala u kombinaciji tako da se odobre količine 
koje će biti prilagođene individualnim potrebama osiguranika, a 
u okviru količine pomagala utvrđenih uredbom. 

Član 52. 
(Pelene i anatomski ulošci) 

(1) Osiguranom licu starijem od 3 godine odobravaju se 
pelene, pojedinačno ili u kombinaciji, u skladu sa 
indikacijama iz Liste. 

(2) Osiguranom licu starijem od 7 godina mogu se odobriti 
anatomski ulošci, pojedinačno ili u kombinaciji sa 
pelenama, u skladu sa količinama iz Liste. 

(3) Osigurano lice ima pravo na količinu pelena i u rokovima 
utvrđenim Listom, bez obzira da li koristi jednu ili više 
vrsta pelena. 

(4) Osigurano lice kojem je utvrđeno pravo na uloške može 
iste koristiti u kombinaciji sa pelenama u okviru količine 
utvrđene Listom. 

(5) Osigurana lica sa paraplegijom i kvadriplegijom ostvaruju 
pravo u količini do 120 uložaka mjesečno. 

Član 53. 
(Injektor i igle) 

Osiguranom licu oboljelom od šećerne bolesti, koje je na 
terapiji insulinom odobrava se insulinski injektor za davanje 
insulina propisanog u obliku karpula ili jednokratnom penu i 
odgovarajući broj igala za injektor za davanje insulina u 
zavisnosti od broja propisanih dnevnih doza insulina u skladu 
sa Listom. Igle se izdaju uz insulin, na receptu/obrascu ili 
odgovarajućoj elektronskoj formi. 

Član 54. 
(Aparat za samokontrolu šećera u krvi i trake) 

(1) Osiguranom licu oboljelom od šećerne bolesti na terapiji 
insulinom odobravaju se dijagnostičke trake za aparat za 
samokontrolu šećera u krvi u skladu sa Listom. 

(2) Osigurano lice koje prima insulin ostvaruje pravo na 50 
traka za 50 dana. 

(3) Aparat za samokontrolu šećera u krvi obezbjeđuje bez 
naknade isporučilac za kompatibilne dijagnostičke trake 
za aparat. 

Član 55. 
(Aparat za mjerenje ketona i trakice) 

(1) Osiguranom licu do 26 godina na intenziviranoj 
inzulinskoj terapiji ostvaruje pravo na 10 ketonskih 
trakica godišnje uz kompatibilni aparat za mjerenje ketona 
u krvi. 

(2) Prijedlog za nabavku medicinskog sredstva iz stava (1) 
ovog člana daje konzilij subspecijalista endokrinologije. 

Član 56. 
(Alkoholni tupferi) 

Osiguranom licu oboljelom od šećerne bolesti na terapiji 
insulinom odobravaju se alkoholni tupferi u skladu sa Listom. 
Izdaje se uz inzulin, na receptu/obrascu ili odgovarajućoj 
elektronskoj formi. 

Član 57. 
(Aparat za kontinuirano mjerenje šećera u krvi, sa pripadajućim 

potrošnim materijalom) 
(1) Osiguranom licu oboljelom od šećerne bolesti na 

intenziviranoj terapiji insulinom u dobi do 18 godina 
odobrava se aparat za kontinuirano mjerenje šećera u krvi, 
sa pripadajućim potrošnim materijalom, u skladu sa 
Listom. 

(2) Osiguranom licu oboljelom od šećerne bolesti na 
intenziviranoj terapiji inzulinom u dobi od 18 do 26 
godina na redovnom školovanju i trudnicama, odobrava se 
aparat za kontinuirano mjerenje šećera u krvi sa 
pripadajućim potrošnim materijalom, u skladu sa Listom. 
Konačnu odluku će donijeti Komisija koju formira 
Upravni odbor Zavoda, a u zavisnosti od raspoloživih 
finansijskih sredstava. 

(3) Prijedlog za nabavku medicinskog sredstva iz stava (1) i 
stava (2) ovog člana daje konzilij subspecijalista 
endokrinologije. 

(4) Aparat za kontinuirano mjerenje šećera u krvi, sa 
pripadajućim potrošnim materijalom se obezbjeđuje uz 
uslov da je medicinsko sredstvo upisano u registar 
medicinskih sredstava pri Agenciji za lijekove i 
medicinska sredstva BiH. 

Član 58. 
(Spoljna portabilna insulinska pumpa) 

(1) Osiguranom licu do navršenih 26 godina života oboljelom 
od šećerne bolesti na terapiji insulinom (Diabetes Mellitus 
tip 1), kod koga je na intenziviranoj terapiji insulinom 
utvrđena: nezadovoljavajuća glikoregulacija ili ponavljane 
hipoglikemije ili je izražen "fenomen zore" ili postoji loša 
metabolička regulacija kod djece i mladih (do 26 godina) 
kod kojih se nije uspjela postići zadovoljavajuća 
metabolička regulacija primjenom ostalih raspoloživih 
načina liječenja u trajanju od 12 mjeseci, rana pojava 
hroničnih komplikacija dijabetesa ili dijabetes kod 
dojenčadi i djece predškolskog uzrasta ili postoje 
udružene hronične bolesti (cistična fibroza, celijakija), 
osiguranom licu koje planira trudnoću, a 
intenzifikovanom insulinskom terapijom je loša 
glikoregulacija u periodu od najduže šest mjeseci 
prekoncepcijskog perioda i za vrijeme trudnoće, odobrava 
se trajno spoljna portabilna insulinska pumpa u skladu sa 
kriterijima definisanim Listom. 

(2) Na prijedlog konzilijuma za insulinsku pumpu 
Pedijatrijske klinike Kliničkog centra Univerziteta u 
Sarajevu, koji čine: tri specijalista interne medicine - 
endokrinologa i dva specijalista pedijatrije - 
endokrinologa, nabavku medicinskog sredstva za 
osigurana lica do 18 godina odobrava Zavod u zavisnosti 
od raspoloživih finansijskih sredstava Zavoda, uz 
izdavanje revers kartice. Za osigurana lica starosti preko 
18 godina prijedlog za nabavku spoljne portabilne 
insulinske pumpe daje konzilij koji čine tri specijalista 
interne medicine - endokrinologa/dijabetologa Klinike za 
endokrinologiju i bolesti metabolizma. 

(3) Uz konzilijarno mišljenje potrebno je dostaviti nalaz 
evaluacije zdravstvenog stanja o liječenju osiguranog lica 
u trajanju od posljednjih 12 mjeseci u skladu sa stavom 1. 
ovog člana. 

(4) Osigurano lice kojem je odobrena spoljna portabilna 
insulinska pumpa, ima pravo na potrošni materijal u 
skladu sa Listom. 

(5) Potrošni materijal za spoljnu portabilnu insulinsku pumpu 
predlaže konzilijum iz stava (2) ovog člana, a nabavku 
medicinskog sredstva odobrava Zavod. 

(6) Svi osiguranici koji su prije navršenih 26 godina ostvarili 
pravo korištenja insulinske pumpe na teret sredstava 
Zavoda, nakon navršenih 26 godina zadržavaju pravo na 
pripadajući potrošni materijal i zamjenu insulinskih pumpi 
u slučaju kvara, u skladu sa finansijskim mogućnostima 
Zavoda. 

(7) Medicinsko sredstvo iz stava (1) obezbjeđuje Zavod pod 
uslovom da isto osiguranom licu nije obezbijeđeno iz 
sredstava Federalnog fonda solidarnosti, a isporučilac 
isporučuje Kliničkom centru Univerziteta u Sarajevu koji 
vrši ugradnju medicinskog sredstva, na osnovu potvrde o 
odobrenoj nabavci medicinskog sredstva. 

Član 59. 
(1) Klinički centar Univerziteta u Sarajevu je u obavezi da 

vrši obuku i kontrolu pravilnog korištenja spoljne 
portabilne insulinske pumpe. 

(2) Klinički centar Univerziteta u Sarajevu vodi posebnu 
evidenciju o izdatim spoljnim insulinskim portabilnim 
pumpama po svakom osiguranom licu. 

Član 60. 
(Zavojni materijal) 

Osigurana lica do 18 godina koja boluju od bulozne 
epidermolize imaju pravo na zavojni materijal u skladu sa 
Listom. 

Član 61. 
(Kompresivni materijal koji se koristi kod limfedema) 
Osigurana lica oboljela od malignih bolesti koja za 

posljedicu imaju limfedem III stepena imaju pravo na 
kompresivni materijal koji se koristi kod limfedema u skladu sa 
Listom. 

Član 62. 
(GPS narukvica za djecu) 

(1) Osiguranim licima, predškolska i školska djeca, starosne 
dobi do 18 godina, oboljelim od autizma može se odobriti 
GPS narukvica, na osnovu konzilijarnog mišljenja 
Pedijatrijske klinike Kliničkog centra Univerziteta u 
Sarajevu, a po odobrenju Komisije Zavoda, u zavisnosti 
od finansijskih mogućnosti i po sticanju svih potrebnih 
preduslova za uvođenje u realizaciju navedenog prava. 

(2) GPS narukvica za djecu se obezbjeđuje nakon upisa 
medicinskog sredstva u registar medicinskih sredstava pri 
Agenciji za lijekove i medicinska sredstva BIH i 
regulisanja načina finansiranja između Zavoda i Zavoda 
za zdravstveno osiguranje i reosiguranje FBiH. 

Član 63. 
(Perike od prirodne kose za djecu) 

Osigurana lica starosti do 18 godina sa privremenim ili 
trajnim gubitkom kose, oboljela od malignih bolesti i alopecije 
(trajni gubitak kose) imaju pravo na periku od prirodne kose na 
prijedlog ovlaštenog ljekara u skladu sa Listom. 

F. MEDICINSKA SREDSTVA KOJA SE KORISTE PRI 
OPERATIVNIM ZAHVATIMA U BOLNIČKIM 
ZDRAVSTVENIM USTANOVAMA 

Član 64. 
(Endoproteze zglobova) 

(1) Endoproteze zglobova propisane Listom obezbjeđuju se 
osiguranom licu kod kojeg je neophodna ugradnja iste u 
slučaju artroze zgloba, reumatoidnog artritisa, 
posttraumatskih stanja i kongenitalnih anomalija zgloba. 

(2) Vrsta implantata koja se ugrađuje ovisi o životnoj dobi 
osobe, svakodnevnim aktivnostima, uzroku oštećenja 
zgloba, deformaciji zgloba, koštanoj masi i slično. 

(3) U pravilu, mlađim osobama se ugrađuju implantati koji će 
sačuvati koštanu masu za eventualnu reviziju u 
budućnosti. 

Član 65. 
(Vaskularne endoproteze) 

(1) Vaskularne proteze za krvne sudove (bifurkacione i 
jednocijevne) se obezbjeđuju osiguranim licima sa 
oboljenjem većih krvnih sudova, prema kliničkim 
indikacijama. 

(2) Arteriovenski graft se ugrađuje kad se ne može napraviti 
nativna arteriovenska fistula. 

Član 66. 
(1) Stentovi za endovaskularne reparacije aorte obezbjeđuju 

se osiguranim licima u skladu sa medicinskim 
indikacijama utvrđenim ovom uredbom. 

(2) Osiguranim licima obezbjeduju se stentovi za 
endovaskularnu reparaciju aorte, i to: 
a) abdominalne aorte (Evar); 
b) torakalne aorte (Tevar). 

Član 67. 
(Elektrostimulator srca sa pripadajućom elektrodom) 

(1) Elektrostimulator srca sa pripadajućom elektrodom se 
obezbjeđuje osiguranim licima sa poremećajem srčanog 
ritma prema prijedlogu ovlaštenog ljekara određene 
specijalnosti. 

(2) Osigurano lice kojem je ugrađen elektrostimulator ima 
pravo na zamjenu baterije ukoliko je isto neophodno. 

Član 68. 
(Stapleri i mrežice) 

(1) Stapleri (Okrugli, linearni, lnearni stapleri za otvorenu 
hirurgiju, endoskopski linearni cutteri za endoskopsku i 
VATS hirurgiju) se obezbjeđuju osiguranim licima prema 
sljedećim indikacijama: niska resekcija rektuma, 
gastrektomija, ezofagotomija, resekcija želuca, resekcije 
pluća (pneumonektomije, lobektomije, segmentektomije) 
za otvorenu i endoskopsku hirurgiju. 

(2) Mrežice za plastiku trbušnog zida i zida grudnog koša se 
obezbjeđuju osiguranim licima prema sljedećim 
indikacijama: hernije i defekti trbušnog zida kod 
operativnih zahvata i defekti zida grudnog koša kod 
operativnog zahvata. 

Član 69. 
(Proteze dojke i ekspander) 

(1) Proteze dojke (silikonski implantat) i ekspanderi kože se 
obezbjeđuju osiguranim licima oboljelim od karcinoma 
dojke nakon radikalne mastectomije. 

(2) Medicinska sredstva iz stava (1) propisuje konzilij 
specijalista glandularne hirurgije. 

Član 70. 
(Intraokularne leće) 

U medicinski indiciranim slučajevima osiguranim licima 
se kod operacije oka obezbjeđuju intraokularna leća (prednja ili 
zadnja komora) i visoko elastično sredstvo. 

XI - PRELAZNE I ZAVRŠNE ODREDBE 

Član 71. 
(Korištenje medicinskih sredstava u prelaznom period) 
Osigurana lica koja na dan stupanja na snagu ove uredbe 

koriste medicinska sredstva odnosno stomatološko-protetska 
sredstva ili kojima je započeta izrada tih sredstava po 
odredbama uredbe o obimu prava osiguranih lica na korištenje 
ortopedskih i drugih medicinskih sredstava, endoproteza, 
stomatološko-protetske pomoći i stomatološko-protetskih 
nadomjestaka ("Službene novine Kantona Sarajevo", broj 
13/04, 38/07, 29/08 i 40/14), koristit će ta medicinskih 
sredstava odnosno stomatološko-protetska sredstva pod 
uslovima i sa rokovima trajanja određenim ovom uredbom. 

Član 72. 
(Učešće Zavoda u cijeni medicinskih sredstava u prelaznom 

periodu) 
(1) U prelaznom periodu, do potpisivanja novih ugovora sa 

izabranim isporučiocima, a po provedenim postupcima iz 
člana 19. ove uredbe, ostvarivanje prava osiguranih lica 
na medicinska sredstva koja se nalaze na Listi, a već su 
bila obuhvaćena ranije primjenjivanom uredbom 

("Službene novine Kantona Sarajevo" broj 38/07, 29/08 i 
40/14), vršit će se putem sadašnjih ugovornih isporučioca 
i uz sadašnje važeće učeše Zavoda utvrđeno odlukama 
Upravnog odbora Zavoda, ali u skladu sa utvrđenim 
indikacijama po odredbama ove uredbe. 

(2) Pravo na medicinska sredstva koja su kao pravo 
osiguranih lica utvrđena ovom uredbom, a nisu bila 
obuhvaćena ranije primjenjivanom uredbom ("Službene 
novine Kantona Sarajevo" broj 38/07, 29/08 i 40/14) će se 
omogućiti osiguranicima nakon provođenja postupaka iz 
člana 19. ove uredbe, i to na sljedeći način: 
a) Za medicinska sredstva koja se izrađuju i/ili 

prilagođavaju individualnim potrebama osiguranih 
lica, kao i medicinska sredstva koja se ugrađuju pri 
operativnim zahvatima u bolničkim zdravstvenim 
ustanovama, Zavod će utvrditi učešće u roku do 30 
dana od dana stupanja na snagu ove uredbe; 

b) Za medicinska sredstva koja nisu obuhvaćena 
prethodnom alinejom, tj. za medicinska sredstva 
koja se serijski proizvode i ne prilagođavaju 
namjenski pojedinom osiguranom licu, Zavod će 
omogućiti korištenje tog prava nakon okončanja 
postupka javne nabavke i potpisivanja ugovora sa 
izabranim dobavljačem, i to za svako medicinsko 
sredstvo pojedinačno, a prema dinamici realizacije 
procedura javnih nabavki. 

(3) Pravo na medicinska sredstva koja su kao pravo 
osiguranih lica utvrđena ovom uredbom, a nisu bila 
obuhvaćena ranije važećom, osigurana lica će ostvarivati 
u skladu sa odredbama ove uredbe, nakon okončanja 
postupaka nabavki propisanih članom 19. ove uredbe. 

Član 73. 
(Prestanak važenja Uredbe) 

Danom stupanja na snagu ove uredbe stavlja se van snage 
Uredba o obimu uslovima i načinu ostvarivanja prava 
osiguranih lica Kantona Sarajevo na funkcionalna medicinska 
sredstva objavljena u "Službenim novinama Kantona Sarajevo" 
broj 31/18, te prestaje da važi Uredba o obimu prava osiguranih 
lica na korištenje ortopedskih i drugih medicinskih sredstava, 
endoproteza, stomatološko-protetske pomoći i stomatološko-
protetskih nadomjestaka ("Službene novine Kantona Sarajevo", 
broj 38/07, 29/08 i 40/14) osim u dijelu utvrđenom prethodnim 
članom. 

Član 74. 
(Primjena Uredbe) 

Ova uredba stupa na snagu osmog dana od dana 
objavljivanja u "Službenim novinama Kantona Sarajevo". 

